
sþ. 105. Tillaga til þingsályktunar [64. mál]
um uppeldisskóla fyrir ungar stúlkur.

Flm.: Ragnhildur Helgadóttir.

Alþingi ályktar að skora á ríkisstjórnina að hefjast þegar handa um starfrækslu
uppeldisskóla fyrir ungar stúlkur.

Greinargerð.
Um nokkurra ára skeið hefur verið starfrækt vistheimili fyrir drengi að Breiða-

vík í Barðastrandarsýslu. Árangur af því starfi hefur verið mjög mikill - aðeins
1 drengur af 28, sem þaðan hafa komið, hefur að ráði lent út á afbrotabraut að
nýju.

Nú háir það mjög starfi þeirra, sem við ungmennavernd fást, að ekki skuli
vera til annað slíkt vistheimili fyrir stúlkur. Í skýrslu barnaverndarnefndar segir
m. a. svo: "Mjög erfiðlega hefur gengið að finna nægilega mörg og góð sveita-
heimili, sem vilja taka við til langdvalar unglingum, sem lent hafa í afbrotum,
og síðan hafa heimilin ekki getað ráðið við marga hinna erfiðari unglinga. Hafa
slíkir unglingar oft verið á 3-4 stöðum á ári, og má nærri geta, að uppeldisáhrifin
bregðast til beggja vona."

Barnaverndarnefnd og kvenlögreglan fá nú aftur og aftur til meðferðar mál
ýmissa telpna, sem ógerlegt er að hjálpa, nema til sé fyrir þær vistheimili.

Síðastliðin 10 ár hefur ríkisstjórninni verið skylt lögum samkvæmt að stofna
og reka slíkan uppeldisskóla, þegar fé er veitt til þess á fjárlögum. Hinn 4. april



1955 var gerð svo hljóðandi breyting á lögum um vernd barna og ungmenna, nr.
29 1947: "Hefja skal þegar undirbúning að stofnun og rekstri vistheimilis fyrir
stúlkur. Ríkisstjórninni er heimilt að leita eftir hentugu húsnæði, sem til kann að
vera fyrir vistheimilið, og gera samning um afhendingu þess og afnot. Enn fremur
er heimilt að taka til þessara nota húsnæði, sem rikið á eða hefur umráð yfir."

Á síðasta Alþingi felldu þingmenn stjórnarflokkanna tillögu um fjárveitingu
til uppeldisheimilis fyrir ungar stúlkur, en samþykkt var hins vegar heimild til kaupa
á landi til að reisa þar uppeldisskólann. Þótt ekkert fé væri veitt til framkvæmda
eða rekstrar, má líta á þessa heimildargrein sem almenna viljayfirlýsingu Alþingis
um, að veitt verði fé til uppeldisskóla fyrir stúlkur sem fyrst. Nú hefur ríkisstjórnin
látið undir höfuð leggjast að nota þessa heimild, svo aðkallandi sem þetta mál er
og hefur lengi verið.

í samræmi við breytingu þá á lögum nr. 29/1947, sem áður var getið, fól fyrr-
verandi menntamálaráðherra stjórnarnefnd vistheimilisins í Breiðavík að athuga um
undirbúning að stofnun vistheimilis fyrir stúlkur og gera tillögur um hentugt hús-
næði og annað, er að málinu lýtur. Nefndin skilaði ýtarlegri skýrslu með tillögum
um staðarval síðari hluta ársins 1955, og Gísli Jónsson, formaður nefndarinnar,
lagði einnig tillögur fyrir fjárveitinganefnd, byggðar á rannsóknum þessarar nefndar.

Nú mætti ætla, að landkaupaheimildin frá í fyrra hefði verið notuð í samræmi
við niðurstöður þessarar nefndar. Svo er þó því miður ekki. Nú eru 8 mánuðir liðnir
frá því að fJárlög voru afgreidd. Um þessar mundir er á döfinni ný nefndarskipun.
Eftir þann drátt, sem orðinn er á framkvæmd þessa máls, og það undirbúningsstarf,
sem þegar hefur verið unnið, er ástæða til að óttast, að störf einnar nefndar enn
verði fremur til að draga það á langinn en vinda því fram. Þess vegna og vegna
þess, að málið hefur þegar beðið lengur en þolanlegt er, er eindregið lagt til, að nú
þegar verði hafizt handa i samræmi við athuganir þær, sem þegar liggja fyrir í
málinu.

Fy IgiskjaI.

Starfslið kvenlögreglunnar hefur verið á þessu ári: Janúarmánuð vorum við
tvær, en þar til 12. október aðeins ein.

Á tímabilinu frá 1. janúar til 23. nóvember 1957 hefur kvenlögreglan haft meiri
eða minni afskipti af 88 stúlkum á aldrinum frá 10 ára til 20 ára. Af þeim er enn
þá undir stöðugu eftirliti 21 stúlka. Það verður þó ekki sagt, að allar þessar 67
stúlkur séu komnar burt frá óreglunni, heldur fara þær duldara með lifnaðarhætti
sína, en þar sem starfslið kvenlögreglunnar er ekki fleira, er ekki hægt að hafa
áframhaldandi eftirlit með þeim, eins og nauðsynlegt er, til þess að þessar stúlkur
verði ekki áframhaldandi vandræðamanneskjur. (Ef heimili væri til fyrir stúlkur,
mundi rætast mjög mikið úr þeim vandræðum.)

ÞÓ að talan 88 sé miklu meir en nógu há, þá er örugglega hægt að segja, að
hún sé ekki nema brot af þeim fjölda telpna og stúlkna, sem á þessu tímabili hafa
flækzt um götur bæjarins og gerzt aðalgestir á svokölluðum "sjoppum", að ógleymd-
um leigubílum bæjarins, því að ein eða tvær lögreglukonur geta ekki haft afskipti
af nema takmörkuðum fjölda stúlkna.

Ef heimili væri til fyrir stúlkur, mundu foreldrar halda betur í börn sín og
börnin hafa meira aðhald. Slíkt heimili mun fljótlega borga sig fyrir þjóðfélagið,
því að flestar þessar stúlkur eru verðandi mæður og eiga eftir að ala upp fleiri tugi
og jafnvel hundruð barna.

Reykjavík, 23. nóvember 1957.
Erla Guðjónsdóttir, lögreglukona.

Til frú Ragnhildar Helgadóttur, alþingiskonu.


